
sþ. 430. Tillaga til þingsályktunar [173. mál]
um aukningu vatnsrennslis í Tungulæk í Landbroti og athugun annarra vatna, er
koma undan Eldhrauni.

Fhn.: Jón Kjartansson.

Alþingi ályktar að skora á ríkisstjórnina að láta rannsaka möguleika á þvi að
tryggja nægilegt vatnsrennsli í Tungulæk í Landbroti, svo að hin sameiginlega raf-
stöð bænda i austurhluta Landbrots fái nægilegt vatn.

Jafnframt verði athugaðar þær breytingar, sem orðið hafa á öðrum vötnum,
er koma undan Eldhrauni, við það, að hraunið fyllist smám saman upp.

Greinargerð.
Sjö býli í Landbroti hafa sameiginlega rafstöð, sem reist var við Tungulæk

árið 1946 og endurbyggð 1948. Bæirnir eru Eystri-Tunga, Ásgarður, Hátún, Efri-
og Syðri-Vík og Eystri-Dalbær.

Rafstöðin er 42 kw, en nú hin síðari ár hefur hún átt við tilfinnanlegan vatns-
skort að búa.

Það er álit kunnugra, að rennsli Tungulækjar hafi farið þverrandi, frá því að
stöðin var byggð, og ýmsum getum að því leitt, hvað valda muni.

Árkvíslar Skaftár flæða í vatnavöxtum út úr venjulegum farvegum og bera
aur og þétta stöðugt stærra og stærra svæði í Nýja-Eldhrauni (sem rann 1783),
svo að minna vatn kemst að öllum líkum niður í hraunið, en upptök Tungulækjar
eru einmitt undir austurrönd þess. Og þá mun Skaftá ef til vill grafa sig eitthvað
niður fram með heiðinni, norðan hraunsins, og lækka þar með grunnvatnsstöður í
hrauninu, en ætla má, að sú breyting gangi svo hægt, að þess verði ekki vart á
Tungulæk nema á tímabili, sem nær yfir tugi ára.

Vatnamælingadeild raforkumálastjórnarinnar hefur gert stöðugar vatnamælingar
i Skaftá s. l. 5 ár og hefur nú hafið aurhurðarrannsóknir þar, þess vegna mun hún
vera réttur aðili til rannsókna á Tungulæk, hvort hægt muni að firra nefnd sjö
býli vandræðum með því móti að ná vatni úr Skaftá inn í Tungulæk eða gera aðrar
ráðstafanir, sem að gagni megi verða.

Þá væri og æskilegt, að jafnframt því, sem mælingadeild raforkumálastjórnar-
innar vinnur að vatnamælingum á vatnakerfi Skaftár, yrði deildinni falið að gera
sérstaka álitsgerð varðandi vötn, sem falla undan nýja Eldhrauni, þar sem leitazt
sé við að svara spurningunni, hvort búast megi við ámóta breytingum á öðrum
vötnum, er falla undir jaðri Eldhrauns, eins og nú hafa átt sér stað við Tungulæk.
En þau vatnsföll, sem hér um ræðir, eru: Grenlækur, Sýrlækur, Jónskvísl, Steins-
mýrarfljót, Meðallands-Eldvatn og Drangalækur.

Vinda þarf bráðan bug að úrbót á vatnsskorti við Tungulæk. ef gerlegt verður
talið, og stefnir þáltill. þessi að því, að svo verði gert.


